
Сабыр С. 

Жас маман жұмыссыз қалмасын 

     Биыл жаз шыға салысымен Астанадағы Сәкен Сейфуллин атындағы Аграрлық техникалық университеттен 3000-нан астам жоғары білімді маман түлеп шығады. Олардың барлығы білім қуып студент атанған шақта жастықтың жалынымен келешекте кірпіш болып қаланатындарына сенді. Ал күректей дипломды қойын қалтаға салып алып қызмет іздеген кезде кірпіш болып қалана қоюдың қиынға түсері олардың ойларына да кіріп шықпаған шығар.

     «Күлтөбе күнде жиын» демекші қай жерге барсаң да, қаптаған жиын. Бірақ осы жолғы Аграрлық техникалық университетте өткізілген дөңгелек үстелдегі  келелі кеңестің келешекке көздеген ой-мақсаттары өзге. Өйткені университет ректоры Ақылбек Күрішбаев алдымен сөз алып жоғары білімді маман шығару мен білікті маман дайындау арасындағы айырмашылық жермен көктей деді. Білім жоғары оқу орындарында берілсе, білік бірлігі жарасқан ұжымда қалыптасады. Міне, білікті-білімді маман деген осы. Бұл бағытта бірлесе қызмет ету ел ертеңіне арналған ізгілікті іс болмақ деп  сөзін түйіп, ойын жинады. Қазірдің өзінде биылғы түлектердің тең жартысына жуығы мемлекеттік грант бойынша, қалғандары өздерінің күштерімен ақылы түрде қалаған мамандықтары бойынша жоғары маман атанбақ. Бұлардың барлығы бір уақытта қызметке орналаса алады деп айту, әрине, қисынсыз. Сондықтан «жаздың қамын қыста ойла» демекші жас маманды қызметке орналастыру үшін «маманға зәру-ау» деген Астанаға іргелес облыстардағы іргелі  серіктестіктер мен кәсіпорын басшыларымен кездесіп осы дөңгелек үстел ұйымдастырып отыр.
     Жиында бас қосқан мекемелер арасында «КазАгро» холдингінің басшылары болды. Өйткені «КазАгро» холдингі мен Аграрлық техникалық университет арасында ортақ меморандумға қол қойылған. Бұған дейінгі жылдардан бастау алған дәстүрлі рәсім биыл да жалғасын тауып отыр. «КазАгро» ҰБХ төрағасының орынбасары Қайрат Айтуғанов мырзаның айтуынша, бұл алдымен білімді маманды жұмыспен қамту үшін, екіншіден, білімді маманды қызметке алу арқылы отандық аграрлық саланың деңгейін арттыруда маңызды.
     Кемел келешекті көздеген осындай ойлар ортаға салынды, парасатты пайымды пікірлер айтылды. Университет басшылығының пікірінше, республика бойынша кәсіпорындар мен өндірістерде  қанша маман керек – соның мониторингін дайындаған дұрыс. Себебі қай жылы қанша маманды оқытып шығару керек деген мәселеде, оны жұмыспен қамтуда қиындықтар азаяды.
